
Numri i dokumentit:     05497957 

 

 

     Ac.nr.4466/2022 

 

GJYKATA E APELIT E KOSOVËS NË PRISHTINË, në kolegjin e përbërë nga gjyqtarët 

Hidajete Gashi Alaj, kryetare e kolegjit, Naim Meholli dhe Arsim Hamzaj anëtarë të kolegjit, në 

çështjen juridike të paditësit V.M, nga Prishtina, të cilin sipas autorizimit e përfaqëson L.V, 

avokat në Prishtinë, kundër të paditurës Ministria e Punëve të Brendshme - Policia e Kosovës, 

me seli në Prishtinë, përfaqësuar sipas autorizimit nga Nazmije Aliu, nga Avokatura Shtetërore, 

me objekt të padisë, kontest pune, duke vendosur sipas ankesës së të paditurës të ushtruar kundër 

Aktgjykimit të Gjykatës Themelore në Prishtinë –Departamenti i Përgjithshëm, C.nr.2983/20, i 

datës 11.05.2022, në seancën e kolegjit të mbajtur me datë 25.03.2024, mori këtë: 

 

 

A K T V E N D I M 

 

 

APROVOHET e themeltë ankesa e të paditurës Ministria e Punëve të Brendshme - Policia e 

Kosovës, me seli në Prishtinë, ndërsa aktgjykimi i Gjykatës Themelore në Prishtinë –

Departamenti i Përgjithshëm, C.nr.2983/20, i datës 11.05.2022, PRISHET dhe lënda i kthehet të 

njëjtës Gjykatë në rigjykim dhe vendosje të serishme.  

 

 

A r s y e t i m 

 

Gjykata e shkallës së parë me aktgjykimin e atakuar, C.nr.2983/20, i datës 11.05.2022, ka 

vendosur si në vijim:  

 

“APROVOHET kërkesëpadia e paditësit V.M, nga Prishtina dhe DETYROHET e paditura 

Ministria e Punëve të Brendshme - Policia e Kosovës, me seli në Prishtinë, që paditësin ta 

vendosë në listën e kandidatit Policor, për nënshkrimin e kontratës për punësim në Policinë e 

Kosovës, në pozitën zyrtar Policor, në bazë të përfundimit me sukses të të gjitha fazave të testimit, 

si dhe t’ia paguan shpenzimet e procedurës në lartësi prej 374 €, e të gjitha këto në afat prej 7 

ditësh nga dita e pranimit të këtij aktgjykimi, nën kërcënim të përmbarimit me detyrim.” 

 

Kundër këtij aktgjykimi në afatin ligjor, ka paraqitur ankesë e paditura përmes të autorizuarit të 

saj, për shkak të shkeljes esenciale të dispozitave procedurale, vërtetimit të gabuar dhe jo të plotë 

të gjendjes faktike dhe zbatimit të gabuar të së drejtës materiale, me propozim që Gjykata e 

shkallës së dytë ta aprovoj si të bazuar ankesën e të paditurës dhe ta prishë Aktgjykimin e 

Gjykatës Themelore në Prishtinë C.nr.2983/20, i datës 11.05.2022 dhe lënda t’i kthehet të njëjtës 

gjykatë në rigjykim dhe rivendosje.  

 

Ankesa i është dërguar paditësit për të dhënë përgjigje në ankesë me datë 13.06.2022, i njëjti nuk 

ka paraqitur përgjigje në ankesë. 

 

Gjykata e Apelit i shqyrtoi shkresat e lëndës, Aktgjykimin e atakuar dhe  pretendimet ankimore, 

e pas vlerësimit të tyre në bazë të nenit 194 dhe 195 të LPK-së gjeti se: 

 

Ankesa e është e themeltë. 

 

Nga shkresat e lëndës rrjedh se paditësi V.M ka ushtruar padi kundër të paditurës Ministria e 

Punëve të Brendshme –Policia e Kosovës, me datë 26.04.2013, me të cilën ka kërkuar që të 

obligohet e paditura që ta vendosë në listën e kandidatëve të pranuar në pozitën zyrtar policor në 

Policinë e Kosovës, më konkretisht me arsye sikurse në padi.  

 

Gjykata e shkallës së parë pas mbajtjes së shqyrtimit kryesor ka nxjerrë aktgjykimin, 

C.nr.1039/13, i datës 01.12.2016 me të cilin e ka aprovuar në tërësi kërkesëpadinë e paditësit. 

Gjykata e Apelit me aktvendimin, Ac.nr.645/17, i datës 11.06.2020 ka aprovuar ankesën e të 

paditurës duke e prishur aktgjykimin e gjykatës së shkallës së parë dhe lëndën e ka kthyer në 

rigjykim. 

 

Gjykata e shkallës së parë pa kthimit në rigjykim, ka nxjerrë aktgjykimin, C.nr.2983/20, i datës 

11.05.2022 me të cilin e ka aprovuar kërkesëpadinë e paditësit, duke vendosur më decidivisht si 

në dispozitiv të aktgjykimit të atakuar. 

 

Gjykata e shkallës së parë, në arsyetim të aktgjykimit ka theksuar se pas vlerësimit dhe analizimit 

të provave të lartpërmendura, vërtetoi se paditësi në konkursin publik për rekrutim dhe punësim 

në Policinë e Kosovës, të datës 25.08.2011, kishe aplikuar tek e paditura në pozitën e zyrtarit 

Policor, me numër rendor të aplikacionit 01/3358, me ç ‘rast i njëjti kishte kaluar me sukses 

testin me shkrim, testin fizik, testin e intervistës me gojë dhe testin psikologjik. Nga provat e 

administruara dhe atë nga Lista e datës 03.01.2013, gjykata e shkallës së parë ka theksuar se ka 

gjetur se paditësi, nuk ishte kualifikuar për zyrtar Policor, me numër të aplikimit 01/3358, ndërsa 

pas publikimit të kësaj liste, paditësi i pakënaqur ka parashtruar ankesë në Policinë e Kosovës, 

me datë 05.03.2013. Ndërsa Drejtoria e Përgjithshme e Policisë, me përgjigjen në ankesë, të 

datës 12.04.2013, e ka informuar paditësin se ankesa është e pabazuar, për shkak të rezultatit 

negative në verifikimin e së kaluarës dhe si e tillë është refuzuar. Ndërsa nga Raporti 

përfundimtar i së kaluarës, i datës 22.01.2013, nga Drejtoria e Përgjithshme e Policisë, gjykata 

ka vërtetuar faktin se paditësi nuk është rekomanduar për punësim në Policinë e Kosovës, me 

arsyetim se nuk i plotëson të gjitha kushtet dhe kriteret e parapara me legjislacionin në fuqi, pasi 

që në vitin 2000, ka qenë i arrestuar nga Policia,  për shkak të therjes me thikë të një 

bashkëmoshatari të tij, ndërsa i njëjti nuk ka qenë i dënuar për ndonjë vepër penale apo 

kundërvajtje të rëndë nga organet përgjegjëse. 

 

Me nenin  2.1 të Ligjit të Punës nr.03/L-212, parashihet se “dispozitat e këtij ligji zbatohen për 

të punësuarit dhe punëdhënësit e sektorit privat dhe publik në Republikën e Kosovës”. Me nenin 

2.2 të po këtij ligji ceket se: “dispozitat e këtij ligji zbatohen edhe për të punësuarit dhe 

punëdhënësit, punësimi i të cilëve rregullohet me ligj të veçantë, nëse ligji i veçantë nuk 

parashikon zgjidhje për çështje të caktuara nga marrëdhënia e punës”. Ndërsa me nenin 5 

parashihet se: “janë ndaluar të gjitha format e diskriminimit në punësim dhe profesion, qoftë ky 

diskriminim i drejtpërdrejte apo i tërthoret”. 

 

Gjykata e shkallës së parë tutje në arsyetim ka theksuar se në Udhëzimin Administrativ 07/2012, 

mbi Marrëdhënien e Punës në Policinë e Kosovës, përkatësisht në nenin 5 par. 5 përcaktohet se 

“Kandidati për punësim në Polici, duhet t’i plotësojë standardet e kërkuara të përshtatshmërisë 

në pajtim me standardet e caktuara me Kodin e etikës, të mos jetë i dënuar për ndonjë vepër 

penale, apo ndaj tyre të mos jetë iniciuar ndonjë procedurë penale e cila ndiqet sipas detyrës 

zyrtare”, e që në rastin konkret paditësi nuk është dënuar për ndonjë vepër penale dhe nuk ka 

mund të dënohet për kurrfarë vepre penale pasi që ka qenë fëmijë dhe sipas raportit përfundimtar 

të verifikimit të së kaluarës, gjykata ka vërtetuar faktin se paditësi ka lindur me datë 01.04.1989, 

ndërsa po të njëjtin raport është theksuar se paditësi në vitin 2000, ka qenë i arrestuar nga Policia, 

për shkak të therjes me thikë të një bashkëmoshatari të tij, pra që bie se ngjarja ka ndodhur kur 

paditësi ishte vetëm 11 vjeçar, ndërsa me Kodin e Drejtësisë për të Mitur, është paraparë se për 

fëmijët nën moshën katërmbëdhjetë (14) vjet nuk mund fillon procedura gjyqësore dhe janë 

penalisht të papërgjegjshëm. Andaj ka shtuar se gjykata duke marrë për bazë të lartcekurat 

konstaton se paditësi nuk është rekomanduar për punësim në Policinë e Kosovës, në mënyrë të 

padrejte dhe kundërligjore edhe pse i ka kaluar me sukses të gjitha fazat e testimit, me përjashtim 

të verifikimit të së kaluarës, për të cilën fazë në mënyrë jo ligjore nuk rekomandohet për punësim 

në Policinë e Kosovës edhe pse nuk është dënuar për kurrfarë vepre penale, e që sipas ligjit një 

person ka të kaluar vetëm atëherë kur me vendim të formës së prerë është dënuar për ndonjë 

vepër penale. Mbi bazen e kësaj gjendje të vëretetuar faktike gjykata vendosi si në dispozitiv të 

këtij aktgjykimi. 

 

Vendimin që pala e paditur t’i bartin shpenzimet e procedurës Gjykata e shkallës së parë  e ka 

mbështetur në dispozitën nga neni 449 dhe 452 e lidhur me nenin 463 të Ligjit për Procedurën 

Kontestimore.  

 

Gjykata e Apelit nuk e pranon si të drejtë dhe të ligjshëm vlerësimin juridik të Gjykatës të 

shkallës së parë sa i përket vendosjes si në dispozitiv të aktgjykimit, për arsye se aktgjykimi i 

atakuar është i përfshirë me shkelje thelbësore të dispozitave të procedurës kontestimore nga 

neni 182.1 lidhur me nenin 160.4 të LPK-së, pastaj kemi vërtetim të gabuar dhe jo të plotë të 

gjendjes faktike dhe si rezultat i kësaj ka ardhur deri te zbatimi i gabuar i të drejtës materiale.  

 

Kolegji i kësaj Gjykate vlerëson se aktgjykimi është i përfshirë në shkelje thelbësore të 

dispozitave të procedurës kontestimore nga neni 160.4 të LPK-së, pasi që Gjykata e shkallës së 

parë nuk ka dhënë arsye të mjaftueshme lidhur me mënyrën e vendosjes sikurse në dispozitiv të 

aktgjykimit, e për më tepër arsyetimi i aktgjykimit është i mangët, duke u përshkruar në mënyrë 

të përgjithshme provat të cilat ka theksuar se i ka administruar, por në rastin konkret nuk ka 

vlerësim të drejtë dhe të plotë të këtyre provave, pastaj nuk dihet se çka ka qenë kontestuese në 

këtë çështje juridike kontestimore, çka është vërtetuar përmes provave të administruara dhe cilat 

fakte janë vërtetuar përmes këtyre provave.  

 

Përveç shkeljeve thelbësore të dispozitave të procedurës kontestimore, Gjykata e Apelit vlerëson 

se kemi edhe vërtetim të gabuar dhe jo të plotë të gjendjes faktike pasi që nuk janë vlerësuar 

drejtë provat e paraqitura nga palët ndërgjyqëse, ashtu që Gjykata e shkallës së parë më tepër 

aktgjykimin e saj e ka bazuar në thëniet e palës paditëse, duke i anashkaluar në tërësi thëniet e 

palës së paditur, përkundër faktit se e paditura vazhdimisht e ka shpjeguar mënyrën e 

përzgjedhjes së zyrtarëve policor, duke i treguar të gjitha fazat që duhet ti kalojnë kandidatët për 

tu kualifikuar në pozitën e zyrtarit policor.  

 

Nga shkresat e lëndës, gjegjësisht nga lista e kandidatëve të cilët nuk janë kualifikuar rezulton 

se kandidati me nr.01/3358, që në rastin konkret është paditësi nuk është rekomanduar për 

pozitën në të cilën ka aplikuar, andaj është e pa qartë për Gjykatën e Apelit se në cilën provë 

është mbështetur Gjykata e shkallës së parë kur e ka detyruar të paditurën që ta vendosë në listën 

e kandidatëve të kualifikuar, pasi që paditësi nuk rezulton se është kualifikuar ndonjëherë apo se 

është hequr pa drejtësisht nga lista e kandidatëve të kualifikuar.  

 

Pastaj nga përgjigja në ankesën e datës 05.03.2013 Gjykata e Apelit gjen se paditësi është 

informuar se ankesa e tij është e pa bazuar dhe se emri i tij nuk gjendet në listën përfundimtare 

për shkak të rezultatit negativ në verifikimin e të kaluarës. 

 

Ashtu siç është përcaktuar edhe me Udhëzimin Administrativ nr.07/2012 mbi Marrëdhënien e 

Punës në Policinë e Kosovës, neni 16 i këtij UA paragrafi 1 përcakton se: “Kandidatët të cilës 

sipas konkursit të shpallur i plotësojnë kriteret e përcaktuar do tu nënshtrohen procedurave të 

testimit”, ndërsa paragrafi 2 përcakton se: “Procedura e testimit mbahet sipas radhitjes vijuese: 

a) Testimi me shkrim; b) Testimi i shkathtësive fizike; c) Intervistës me gojë; d) Testimi 

psikologjik; e) Kontrolli mjekësor; f) Verifikimi i së kaluarës, kurse paragrafi 4 përcakton se: 

“Kandidati që dështon në njërën nga fazat e testimit nuk ka të drejtë të vazhdojë në fazat e 

testimit.” 

 

Neni 23 i UA nr.07/2012 përcakton se: “Pas publikimit të rezultatit meritor dhe rezultateve nga 

testi psikologjik dhe mjekësor, Sektori i Rekrutimit dhe Seleksionimit, listën e kandidatëve të cilët 

duhet të vijojnë kursin themelor për policinë e përgjithshme (trajnimin bazik) ia dërgon 

Drejtorisë së Standardeve Profesionale për verifikim të së kaluarës”, ndërsa paragrafi 4 i këtij 

neni përcakton se: “Nëse kandidati gjatë verifikimit mbi të kaluarën dështon, nuk do të ketë 

mundësi të punësohet në polici” 

 

Gjykata e shkallës së parë përkundër faktit që në arsyetim të aktgjykimit është bazuar pikërisht 

në këtë Udhëzim Administrativ, është mjaftuar me konstatimin se paditësi nuk është dënuar me 

vepër penale, duke u thirrur vetëm në nenin 5 të këtij UA, por që ka injoruar në tërësi dispozitat 

e tjera të këtij Udhëzimi, siç janë ato që përcaktojnë mënyrën e rekrutimit të kandidatëve të cilët 

aplikojnë në pozitën për zyrtar policor, pastaj është dashur të ketë parasysh edhe faktin se është 

paraparë që dështimi në një fazë të rekrutimit nënkupton diskualifikimin e kandidatit, e që në 

rastin konkret Gjykata e Apelit vlerëson se ka qenë esenciale vlerësimi edhe i dispozitave të tilla, 

gjithmonë duke pasur parasysh provat që Gjykata i ka para vetes e të cilat duhet ti administrojë 

në mënyrë të drejtë e pas vlerësimit të tyre në përputhje edhe me dispozitat ligjore të vihet deri 

në një përfundim të saktë dhe të drejtë.  

 

Gjykata e Apelit vlerëson se në rastin konkret, përkundër faktit se paditësi nuk është dënuar për 

vepër penale, e po ashtu vetë paditësi ka treguar se në moshën 11-12 vjeçare ka pasur një rast ku 

e ka therë me thikë një shok të tij, e për këtë është arrestuar nga policia, kur kemi të bëjmë me 

rekrutimin e kandidatëve për zyrtar policor të cilët janë personat kyç për sigurinë e qytetarëve 

dhe të vendit, duhet të kihet parasysh edhe e kaluara e tyre. 

 

Duke u nisur nga kjo gjendje e çështjes, Gjykata e Apelit konsideron se nuk janë vërtetuar të 

gjitha faktet vendimtare dhe se Gjykata e shkallës së parë ka anashkaluar edhe Kodin e Etikës së 

Policisë së Kosovës përveç mos zbatimit adekuat të dispozitave të Udhëzimit Administrativ 

nr.07/2012 mbi Marrëdhënien e Punës në Policinë e Kosovës, çka  ka quar edhe në zbatimin e 

gabuar të së drejtës materiale.  

 

Përveç kësaj Gjykata e Apelit gjeti se në arsyetim të aktgjykimit Gjykata e shkallës së parë ka 

cituar edhe dispozitën e nenit 5 të Ligjit të Punës e që ka të bëjë me diskriminimin, por që nuk 

është dhënë asnjë arsye e vetme se në çka ka konsistuar diskriminimi, me çka është provuar 

diskriminimi dhe përse Gjykata konsideron se ka diskriminim kur kandidati nuk i kalon fazat e 

testimit, e sidomos fazën e verifikimit kur kemi të bëjmë me veprime që vetë paditësi i ka 

konfirmuar. 

 

Gjykata e shkallës së parë me rastin e vendosjes është dashur që ti ketë për bazë të gjitha faktet 

që i ka pasur para vetes, përfshirë edhe vlerësimin  e përshtatshmërisë së paditësit  për të ushtruar 

detyrën e zyrtarit policor, kur kjo detyrë ka për qëllim ruajtjen e integritetit pasi funksioni i 

policisë ka të bëjë me aspektin e sigurisë së brendshme dhe nga integriteti i bartësve të këtyre 

funksioneve varet besueshmëria e publikut në to. 

 

Në ri procedurë Gjykata e shkallës së parë udhëzohet që të eliminojë vërejtjet dhe shkeljet e 

konstatuara nga Gjykata e Apelit të specifikuara më lartë pa dashur që të njëjtat të përsëriten 

këtu, më pastaj të caktojë seancë, të vërtetojë drejtë dhe në mënyrë të plotë gjendjen faktike duke 

i administruar me kujdes të gjitha provat të cilat gjinden në shkresat e lëndës, dhe në raport me 

secilën provë të japë arsye të qarta dhe konkrete se çka ka vërtetuar përmes tyre, të ketë parasysh 

mënyrën e rekrutimit të kandidatëve policor duke u kujdesur që ti zbatojë dispozitat që 

rregullojnë procedurën e rekrutimit sipas Udhëzimit Administrativ, pastaj në raport me 

diskriminimin të qartësojë se në çka konsiston ky diskriminim nëse veç vjen në përfundim se ka, 

të ketë parasysh të gjitha thëniet e palëve në procedurë dhe të vlerësojë të njëjtat, e pas 

përfundimit të gjykimit të bie vendim të drejtë, të ligjshëm, ndërsa me rastin e hartimit të së 

njëjtit në mënyrë rigoroze t’i përmbahet obligimeve që rrjedhin nga neni 160 të LPK-së. 

 

Nga të cekurat u vendos sikurse në dispozitiv te këtij aktvendimit në kuptim të nenit  195 pika 

c), 202, të LPK-së. 

GJYKATA E APELIT E KOSOVËS NË PRISHTINË 

Ac.nr.4466/2022, me datë 25.03.2024. 

 

 

                                                                               Kryetare e kolegjit 

                                             Hidajete Gashi Alaj, d.v. 

 

 

 

 

 

 

 

 

 

 

 

 

 

 

 

 

 

 

 

 

 


